
Tonirentzat eta Mikelentzat,

hilda nengoelarik, berpiztu baininduten.




Hasieran bazen Hitza. Hitza Jainkoarekin zegoen

Eta Hitza Jainko zen.

(Joanen Ebanjelioa 1,1)

Han azpian, sakonera hartan, dena da hotza eta beltza; dena dago geldi eta isilik.

Urpekariak bere arnasketaren zurrunga besterik ez du entzuten eta gora doazen burbuilen ihesa baino ez du ikusten. Burua altxatu, eta ur azalera begiratzen badu, lakuaren ertzean jarri dituzten foku handien argi biribilak antzematen ditu dantza zoroan.

Kilian Hašek-ek ia ordu erdia bete du ur azpian. Tenperatura baxuak hotzikarak eragiten dizkio, baina berak lakuaren hondarrak miatzen jarraitzen du, biraka eta biraka, sokari irmo lotuta, ito berri den gizonaren bila. Kordaren beste muturrean Max dago, urpekarien taldekiderik gazteena. Max ez da mugitzen bere lekutik; lakuaren hondoari iltzaturik bezala dago, euskarri lanetan, eta Kilian-ek haren inguruan gero eta buelta zabalagoak egiten ditu.

Telefonoz deitu diotenean, arratsaldeko bostetan, lana bukatuta lagunengana zihoan. Udazkeneko egun horietan Kilian Hašek astean bitan elkartzen da zenbait adiskiderekin, gehien gustatzen zaion kirola egiteko: esgrima. Ezpatarekin aritu eta gero, klubaren aldameneko taberna batera joaten dira, garagardo batzuk edan, eta aukera dagoenean, hurbileko ile-apaindegiko neskekin ligatzen saiatzen dira. Arratsalde hartan, berriz, lagunekin jostetan egon beharrean, poliziaren Urpeko Erreskate Taldeko lankideekin dago, goiz horretan bertan lakuan galdutako gizona aurkitu nahian.

Uretara sartu baino lehen taldeko buruak guztiei adierazi dienez, goizean goiz lau lagunek –bi neska eta bi mutil– egurrezko txalupa hartu eta aintziran barrena sartu dira, tartetxo batean ondo pasatzeko asmoarekin. Antza, behar baino gehiago edan dute eta mutiletako bat, konturatu barik, ontzitik irristatu eta uretara joan da. Salbamendu txalekorik ez zeramala, txalupakoak urduri jarri zirela, ura hotzegi zegoela eta mutilak igerian ondo ez zekiela… kontua da hondora amildu dela burdin puska bat baino arinago.

Eta han dago Kilian Hašek, hogei metroko sakoneran, egokitu zaion miaketa-eremuaren barruan. Esku batean, lankideari zilbor-heste baten gisan lotu dion soka darama; eta bestean, esku-argia. Lagunarengandik dozena bat metrora dagoen arren, ezin du Max ikusi, hain daude ilun hango urak ordu horietan. Kilian astronauten moduan mugitzen da urpeko mundu gozakaitz hartan, kamera geldoan bezala, beheko lohia harrotu ez dadin ahaleginetan.

Aurrera segitzen du, hegats luzeak emeki-emeki astintzen eta hondoa etengabe haztatzen. Haren inguruan, noizik behin, zarboren bat edo beste azaltzen da, ikusminak zirikatuta. Arnasketaren purrustadak dira urezko basamortu hartako isiltasuna deuseztatzen duten bakarrak. Bat-batean, mugimendu bat antzeman du eskuinaldera, zentimetro batzuetara besterik ez, eta hara zuzendu du linterna. Errainuek uraren iluntasuna erdibitu dute, egun lainotsuetan itsasargiak lanbroa urratzen duen modu berean. Landare urtar horietako bat baizik ez da, luze bezain liraina, alde batera eta bestera balantzaka dabilena, suge dantza amaigabean.

Gero eta hotz handiagoa egiten du eta oraindik beste hamabost minutu geratzen zaizkio deskonpresioari ekiten hasteko. Zorte apur batekin, beste lankideren batek aurkituko du hildakoa eta ez berak, ezen, ondo entrenatuta egon arren, ez baita samurra iluntasunean hilotza topatu, haren gorpu bigunari tinko heldu eta biak elkar besarkaturik azalerako bidea hartzea. Urpekari lanetan urteak emanda ere, nekez ohitzen da inor zeregin horietara.

Pentsamendu horiek buruan darabiltzala, zerbaitek ukitzen ditu Kilian-en urpeko betaurrekoak. Beldurrak mendean hartu du gizona, eta zakar mugitu da; horren ondorioz, beheko basa altxatu eta are uherrago bihurtu du ura. Itsu-itsuan dabil orain Kilian, soka askaturik eta linterna alde guztietara daramala. Alferrik, izan ere argi motel horrek ezin zeharkatu ditzake basak harrotutako hauts horiek. Urpekaria geldi geratu da, lohi-hautsak noiz baretuko zain. Apurka-apurka, pare bat metrora, irudi bat sortu da ezerezetik. Belztasunaren erdian oihal zurixka bat antzematen da, belaontzi fantasma baten modukoa, ur korronteak maitasunez laztantzen duena.

Orduan, hotzikara batek gogor astindu du Kilian-en gorputza. Lohiak astiro-astiro behera egin ahala, gero eta garbiago ikusten du zer duen aurrez aurre: gorpu bat, tunika antzeko batez jantzia, kulunka-kulunka, hondoari ainguratuta.

Izugarrizko eguraldi gaiztoa egiten zuen, Jan Voget lakuaren hondarrezko ertzetara heldu zen gauean. Epaileak telefonoz deitu zionetik, ordu bete eskas eman zuen, Pragatik Doksy-ra dauden 75 kilometroak egiteko.

Mácha lakua Doksy hiriaren ondoan dago. Udaldean jende ugari biltzen da bazter haietan, eguna pasatzeko, hango uretan bainatzeko edo era guztietako ur-kirolak praktikatzeko; udazkeneko gau hartan, ordea, poliziak besterik ez ziren ikusten han-hemenka.

Euria goitik behera ari zuen eta hotza azaroari dagokiona baino dezente handiagoa zen: hiruzpalau gradu gutxiago, eta elur-bustia izango zuten. Zaparradatik babesteko, Jan Voget-ek oinetarainoko zira zeraman soinean, baina kapelarik ez zuenez, ilea blai eginda zeukan eta euriak aurpegia sastatzen zion errukirik gabe. Gaueko hamaikak ziren. Lakua eta inguruko basoak ilunpetan zeuden erabat, eta hondartzan bildutako polizia autoen argiek eta ur-bazterretan jarritako fokuek mamu-itxura ematen zieten han bildutako guztiei. Den-denak Jan Voget-en zain zeuden, bera baitzen Pragako poliziaren Ikerketa Kriminaleko 4. Taldeko burua, azken urteetan hamaika hiltzaile kartzelarako bidean jarri zituena. Ikerketa hura, berez, Doksy-ko poliziari zegokion, haien eremuan agertu baitzen gorpua; baina, gertatutakoaren ezaugarriak ikusita, ikerketaren ardura zeukan epaile andereak erabaki zuen egokiagoa izango zela eskarmentu handiagoko talde baten eskuetan uztea dena, Jan Voget-en taldearen eskuetan.

Poliziengana hurbildu zenean, bertan jarritako olan baten azpian zeuden gehienak, hura baitzen euritetik gordetzeko aterpe bakarra. Isiltasunak hartua zuen basoa: fokuei argi indarra emateko ekarri zuten sorgailuaren orroa besterik ez zen entzuten. Doksy-ko polizien artean, Eliška Blažis eta Oskar Jäckel ikusi zituen, 4. Taldeko bi lankide, arropak mela-mela eginda, uretatik atera berriak balira bezala; antza, berak baino gehiago zapaldu zioten azeleragailuari eta arinago bertaratu ziren. Horiekin batera, Doksy-ko poliziaren komisario bat zegoen; aurpegia ezaguna egiten zitzaion: ikastaroren batean elkarrekin egongo ziren akaso.

–Ze berri? –galdetu zien bi taldekideei, komisarioari bostekoa estutzen zion bitartean.

–Urpekariek emakume honen gorpua atera dute aintziratik –erantzun zuen Eliška-k, Oskarri aurrea hartuz.

Jan Voget hildakoarengana inguratu, eta kokoriko jarri zen haren ondoan. Emakume bat zen, gaztea, gazteegia, tunika edo abituen moduko soineko txuri batez jantzitakoa. Argi gehiago izate aldera, hilotza inguratzen zuten poliziei apur bat atzerago joateko agindu zien Janek. Orain hobeto ikusten zuen. Fokuen argitan, argizaria baino zurbilago zegoen emakumea, edo arrosa kolorekoa beharbada. Larruazala bigunduta zeukan, egosia bezala, zimurtuta zeharo, ur azpian denbora luzea igaro zuen seinale. Deskonposizio prozesua nahiko aurreratuta zegoen, eta horren ondorioz, esku bietako eta ezkerreko oineko azalak haragitik askatu, eta zintzilik zeramatzan, eskularruak edo galtzerdiak bailiran.

Dardarizo txikia sortu zitzaion eskuan Jan Vogeti. Eztarria iztupazkoa zuen eta kafe bat eskatu zien hango poliziei. Neskaren gorpuari begiratu zion berriro. Lepoan ebaki sakon bat zeukan, zintzurra alderik alde mozten ziona; baina harrigarriena ez zen hori, aurpegian zituen bi zuloak baizik: emakume hark ez zeukan begirik.

Zutik jarri zen ostera ere 4. Taldeko burua. Gizon argala zen eta ez oso altua; horregatik bizkarra tente ibiltzen zen beti, naturak oparitu ez zionari zentimetro batzuk irabazi nahian. Aldameneko polizia guztiak hari begira zeuden, ahoa zabaldu barik. Euri-tantek toldoari ateratako tarrapata nagusitu zen orduan ingurumari haietan.

–Zer gertatu da hemen, komisario? –jakin nahi izan zuen Janek.

–Dirudienez, gaur goizean lau lagunek txalupa bat hartu dute eta lakuan sartu dira. –Dudarik gabe, komisarioak itxura ona eman nahi zion etorri berriari–. Larregi edan omen dute, mozkortu, eta, halako batean, bat uretara erori da. Mutilak ez zeukan txalekorik, eta txalupakoak laguntzen saiatu badira ere, ito egin da, eta di-da batean sakonera joan. Poliziaren urpekariak bertaratu direnean, miaketa lanei ekin diete bikoteka; baina, mutilaren gorpua aurkitu beharrean, emakume honekin egin du topo hango urpekariak. Kilian omen du izena.

Komisarioak eskuarekin seinalatu zuen txoko batean eserita zegoen gizon gaztea. Artean urpekari jantzia kendu gabe zeukan, begi biak lurrera botata, zigarro bat erretzen ari zela. Jan gerturatu egin zitzaion.

–Trantze larria, gaurkoa –agur egin zion, kafe beroari txurruta eginda.

Erantzun gisa-edo, Kilian-ek zupada sakona eman zion zigarroari, eta kea bota zuen gero, hasperenka.

–Nola aurkitu duzu hilotza? –ekin zion berriro Janek.

–Ez naiz berria lan honetan, baina ez dut inoiz ikusi gaurkoa bezalakorik: ikaragarria izan da. –Ahotsak gizonaren zirrara mingotsa islatzen zuen oraindik–. Miaketa zirkularra egiten ari ginen, kasu hauetan egin ohi dugun bezala. Bikotekide bat hautaturiko eremuaren erdian jartzen da eta besteak, soka bati lotuta, bueltak ematen ditu haren inguruan, gero eta zabalagoak eta zabalagoak… harik eta zerbait aurkitu arte. Horrela baino ez dezakegu ziurtatu bazter guztiak arakatzen ari garela eta ez dugula milimetro bat ere uzten aztertu gabe.

Urpekariak beste xurgada bat eman zion zigarroari.

–Bada, horretan ari nintzela –jarraitu zuen–, bat-batean, hildakoarekin topo egin dut. Hogei metroko sakoneran zegoen, zutik, arropa eta txano hori jantzita, ur-buia bat balitz bezala.

–Zutik zegoela esan duzu?

–Tira, zutik ez… baina bai tente-tente eta balantzaka. Ur azpian horrenbeste egun igarota, azalean beharko zuen honezkero; baina, hondoari ainguratuta zegoen: baten batek oinak lotu zizkion zementuzko euskarri bati.

Bi poliziak hizketan ari ziren bitartean, Doksy-ko auzitegiko medikua ailegatu zen, eta inoren baimenik eskatu gabe, linterna baten laguntzarekin emakumearen gorpua aztertzeari ekin zion gertu-gertutik. Gizon handi eta potoloa zen, eta arnasestuka zebilen altxatzean, neke handia hartu izan balu bezala. Onera etortzeko-edo, oxigeno inhalagailua eraman zuen ahora.

–Gabon –agurtu zuen Janek–, Jan Voget, Pragako Poliziaren Ikerketa Kriminaleko 4. Taldeko burua, eta epailearen aginduz, ikerketaren arduraduna. Badakit goizegi dela inolako ondoriorik ateratzeko, baina lehen begiratuan behintzat, zer deritzozu?

–Menzel –aurkeztu zuen bere burua medikuak, erdi itota oraindik–. Zuk esan duzun bezala, autopsia egin arte ez dago jakiterik zer gertatu den. Emakume gazte bat da, hogeita bost urte ingurukoa, eta ebaketa bat dauka, zintzurrestea eta karotida alde batetik besteraino ebakitzen dizkiona. Ematen du tresna zorrotz bat erabili dela horretarako, baina ezin dugu ahaztu ontzien helizeek ere antzeko zauriak eragin ditzaketela… –Eztulak–. Bestalde, konturatuko zineten begirik ez duela. Bietako bat: edo hiltzaileak atera dizkio, edo arrainek, igarabek eta karramarroek egun hauetan bazkari ederra egin dute gaixo honen kontura. Ikusten duzunez, hozkada txikien seinaleak dauzka ezpainetan, belarrietan eta baita lepoko zauriaren ertzetan ere.

Arnasa hartzen zuenean hauspo zahar bati eragiten ziola ematen zuen eta inhalagailua erabili behar izan zuen bigarren aldiz.

–Heriotza noiz gertatu zen? –nahiko suspertuta–. Hori ezin dizut argitu; hala ere, deskonposizio prozesuari erreparatuta, nik esango nuke… bizpahiru aste daramatzala ur azpian. Eta, oraingoz, hauxe da esan dezakedan guztia. Bihar goizean, autopsiari ekingo diogu, ea zer ateratzen den hortik.

Fokuen argi biribilek dantzan jarraitzen zuten oraindik ere Mácha lakuaren ur gainean, goizean galdutako mutilaren gorpua ez baitzen inondik inora ageri. Une hartan, ahots batzuk entzun zituen Janek haren bizkarrean; begiak hara eraman, eta kazetari andana bat ikusi zuen, bera zegoen tokira hurbiltzen. Biraoka hasi zen ahopetik: Doksy-ko poliziaren batek diru truke ohartaraziko zituen seguru asko. Oskarri deitu, eta euli-mando horiek handik uxatzeko agindu zion: poliziaren bozeramaile batek ahalik eta lasterren emango zien gertatutakoaren berri.

Negu-giro hartan, hotza gero eta nabariagoa zen eta oinak eta eskuak gogortuta sentitzen zituen Janek estalki ziztrin haren azpian. Aldian behin, hotzikarek gorputza astintzen zioten, eta hirugarren kafea edanda ere, ez zen gauza ikerketan behar bezala kontzentratzeko.

–Komisario, gauak luze joko du eta hau ez da tokirik aproposena hausnarketa egiten jarraitzeko. Medikuak hildakoa eraman du dagoeneko, eta urpekariek lanean segitu behar dute: hemen ez dugu ezer egiten. Inguru hauetan ez al dago toki egokiren bat bilera egiteko?

–Nire kontu –erantzun zion komisarioak, eta galdu egin zen iluntasunean.

Handik hogei minutura, Jan Voget, bere taldeko biak eta Doksy-ko poliziaren arduradun guztiak klub nautiko bateko egongelan zeuden eserita. Komisarioak eskaturik, klubeko nagusiak ateak zabaldu zizkien, eta une hartan, sandwich batzuk banatzen ari zen bildutakoen artean. Barruan bero egon arren, artega zebilen Jan, ondoeza ikusezin baten atzaparretan harrapatuta; hala eta guztiz ere, denak zituen beha, jarraibideen zain.

–Agidanez –hasi zen–, hiltzaileak lepoa moztu dio emakumeari, begiak atera, eta gorpua ezkutatzen saiatu da, lasta batekin uretara botata. Bihar arte ez dugu jakingo zehatz-mehatz zein hurrenkeratan gertatu diren horiek guztiak, ezta emakume hori zein den ere. Bitartean, Eliška, egiozu begiratu bat Pertsona Galduen datu-baseari eta presta ezazu behin-behineko zerrenda; badakizu: emakume bat bilatzen ari gara, hogeita bost urte ingurukoa, ile horia, gutxienez orain dela bizpahiru aste desagertutakoa. Hori egiteaz batera, komisario, lakuaren inguruko etxeetan, klubetan, ontziak alokatzeko negozioetan eta horrelakoetan galdetu beharko genuke ea inork ikusi duen ezer arrarorik azken asteotan. Hiltzaileak neska lakuaren inguruan akabatu badu, hor nonbait egongo dira sarraskiaren aztarnak. Badakit euri madarikatu honek zaildu egingo duela arrasto horiek aurkitzea; hala ere, lakuaren bazter guztiak ondo miatu behar ditugu, eguna argitu bezain laster. Beste alde batetik, oso litekeena da emakumea beste nonbait hil izana, hemendik kilometro askotara; hori horrela bada, horrek esan nahi du hiltzaileak auto bat erabili zuela gorpua honaino ekartzeko, emakumea beribiletik atera, portu-aldera eraman, ontziren batean sartu, lakuaren erdiraino eroan, zementu puska bat oinei lotu, ur sakonera bota, eta bueltan itzuli zela ibilgailura. Baten batek ikusi behar izan du zer edo zer, eta lekuko hori aurkitu beharra dago.

Klubeko arduradunak mapa bat eskuratu zien eta Jan Voget-ek mahai gainean zabaldu zuen. Mapan Mácha lakuaren 500 hektareak ikusten ziren, den-denak baso erraldoiek inguratutakoak. Ertzetan, han-hemen barreiatuta, eraikin ugari ageri ziren: txaletak, teniseko klubak, portuak, era guztietako ontziak alokatzeko dendak… Maparen laguntzarekin poliziak taldetan antolatu, eta lana banatu zuten haien artean: egunsentiarekin horietako batzuk inguruak arakatzen hasiko ziren, ea hilketaren tokia topatzen zuten; beste batzuk, berriz, etxez etxe ibiliko ziren, zerbait susmagarria ikusitako lekukoren bat aurkitzeko.

Horretan ari zirelarik, Jan Voget-en telefonoak jo zuen: Tomáš Novák zen, Pragako Poliziaren Ikerketa Kriminaleko arduradun nagusia eta Janen zuzeneko jefea. Duela bi urte eta erdi izendatu zuten lanpostu horretarako, eta orduz geroztik inork ez zuen zalantzatan jarri haren profesionaltasuna. Pragara etorri baino lehen, komisario lanetan ibilia zen Brno-n, eta lan handia egin omen zuen hiri hartan; hortaz, Leo Liška, JanVoget-en aurreko arduraduna, auto istripu batean hil zenean, Tomáš Novák haren ordezko izatea begi onez jo zuten Departamentuko guztiek, eta baita Jan Voget-ek berak ere. Bi gizonen arteko harremana ona izan zen hasiera-hasieratik: elkar miretsi, eta batak bestearenganako konfiantza erakusten zuten; hori horrela izanda ere, ezin esan zitekeen adiskideak zirenik: lana amaitutakoan, sekula ez ziren elkartzen garagardo bat edatera joateko, polizia askok egiten duten legez, eta batak oso gutxi zekien bestearen bizitzari buruz. Egia esateko, bataren eta bestearen bizitza pribatuak erabat misteriotsuak ziren Departamentuko gehienentzat. Jan bakar-bakarrik bizi zen Pragako Nové Mešto auzoko apartamentu batean; bere aita ere polizia izan zen eta elkarrekin bizi izan ziren, harik eta duela bost urte aita hil zitzaion arte. Halaber, inork ez zekien non bizi zen Tomáš Novák, baina hainbatek esaten zuten bakarrik joaten zela elizako kontzertu batzuetara, eta baita Antzoki Nazionaleko eta Estatuko Operako musika emanaldietara ere. Horrenbestez, jende guztiak segurutzat ematen zuen musika klasikoa zela haren amodio bakarra.

Janek gertatutakoak laburtu zizkion nagusiari telefonoz. Autopsia, emakumearen identifikazioa, balizko lekukoen galdeketak, polizia zientifikoaren lanak… horiek guztiak ondorengo orduetan hasiko ziren; kasu horietan eman beharreko urratsak emanda zeuden: zorte apur bat behar zuten orain. Tomáš Novák-ek etxera joateko eta lo pixka bat egiteko agindu zion: hurrengo eguna gogorra izango zen eta atseden hartuta egon beharra zuen.

Klubeko leihoetatik berunezko eguna argitzen ari zen, baina gaueko euri jasa joana zen eta ateri zegoen behintzat. Nork bere lanari ekin zion eta Jan autoraino mugitu zen ia arrastaka. Neka-neka eginda zegoen, egonezinak zirikaturik. Pragarako autobidean barrena zihoala, irratia piztu zuen, albisteetan hilketaren berri ematen zuten ala ez egiaztatzeko. Gorputza dardarka zeukan eta eztarria egarriak erreta. Errepide ondoko taberna batean gelditu zen eta Coca-cola eta botila bat ur xahutu zituen zurrutada pare batez. Autora bueltatu zenean goragalea etorri zitzaion, eta edandako guztia bota zuen. Etxera heldu behar zuen ahalik eta lasterren: han baretuko zen apur bat. Abiadura handiz gidatu zuen Pragako kaleetan barrena. Goizeko ordu haietan apenas zegoen apenas ibilgailurik, eta horri esker iritsi zen osorik apartamendura. Eskaileratan gora, oka egitekotan egon zen berriro. Hezurretako mina zeukan. Etxera behar zuen. Giltzak atera, eta kostata, baina giltza sarrailan sartzea lortu zuen. Atea zabaltzea besterik ez zen falta. Barrura sartu, eta sekulako danbadakoa emanez itxi zuen atea.

Labur-labur eman zuen berria Blesk egunkariaren edizio digitalak:


	Emakume bat hilda Mácha lakuan

	Emakumea hondoari ainguratuta eta begirik gabe zegoen

	Atzo, arratsaldeko zortzietan, poliziako urpekariek emakume gazte baten gorpua aurkitu zuten Mácha lakuaren ur sakonetan. Hilotza lasta bati lotuta zegoen eta hondoari ainguratuta. Egunkari honek jakin duenez, emakumeak lepoa moztuta zeukan eta bi begiak falta zitzaizkion, baina autopsiaren emaitzak ezagutu arte ezingo da jakin heriotza zerk eragin zion.

	Aurkikuntza kasualitate hutsez gertatu zen. Atzo arratsaldean, poliziako urpekariak miaketa-lanetan ari ziren Doksy-ko lakuan, goiz horretan bertan itotako gizon gazte baten gorpuaren bila. Baina gizona topatu beharrean, begirik gabeko emakumea aurkitu zuten. Gaur poliziak lanean jarraituko du, gizonaren hilotza uretan bilatu eta handik ateratzeko.



Anna Rejsek-ek bere blogean sartu zuen albistea; zoritxarrez, ez zeukan argazkirik, testuari laguntzeko. Duela bi urte sortu zuen Krimena eta Zigorra, hiltzaile eta hilketei buruzko bloga, eta handik geroztik, batez beste hiruzpalau bisitari izaten zituen egunero. Webaren txoko hartan, John Ketch, Catherine Hayes, Burke eta Hare, Jeanne Weber, Fritz Haarmann, Peter Kürten, Edward Gein, Robert Bundy eta beste hamaika harakin, odol xurgatzaile, pozoitzaile, borrero, gizajale, itotzaile, alargun beltz eta destripatzaileren joan-etorriak deskribatzen ziren. Poliziaren kasuek ere bazuten txoko bat bertan, baita konpondu gabekoek ere; dena dela, emakumearen hilketa misteriotsu hau harrigarria zen, erakargarria, filmetan ikus daitezkeen horietakoa, eta seguru zegoen, ikerketak aurrera egin ahala, gero eta lagun gehiago hurbilduko zirela blogera, misterio zaleen azterketa paralelo hartan parte hartzeko asmotan.

Berriarekin gora eta behera zebilela, halako batean, liburu-dendako ate gaineko txilinak jo zuen. Begiak altxatu, eta bikote gazte bat dendara sartzen ikusi zuen Annak: turistak. Etorri berriek begiradatxo bat bota zioten dendari. Liburu-denda txikia eta zaharra zen, baina, aldi berean, bazuen antigoaleko tokiek daukaten xarma eta usain berezi hura. Malá Strana auzoko arkupe batzuetan zegoen kokatuta, turistek zeharkatzen zituzten kale nagusietatik at; edozein modutan, baten bat kalezulo horietan galdu, eta denda aurrera ailegatuz gero, sartu egiten zen gehienetan, itsas lamia baten kantak barrura deitu izan balio bezala.

Sherlock Holmes-en irudiko ate gaineko txilinaren oihartzun txikia aditzen zen dendan oraindik. Apalategiak liburuz gainezka zeuden, txekieraz, ingelesez eta alemanez idatziak gehienak. Baina denda hartako liburuak ez ziren beste liburutegietakoak bezalakoak. Misteriozko istorioak, kondairak, ipuin magikoak, eleberri gotikoak, poliziakoak, nobela beltza… horrelakoak ziren egurrezko armairu haietan pilatzen ziren argitalpen guzti-guztiak. Apalategiek hormetan utzitako hiru leku libreetatik, Doré-k marrazturiko irudi zaharkitu batzuek begiratzen zieten denda barrura ausartzen zirenei. Lehen horma-irudian, Erdi Aroko dama bat zegoen, zuhaitz bateko adarretatik zintzilikaturik; hari mokoka, bi bele zituen sorbaldan, eta suge bat igotzen zitzaion soinekotik gora. Bigarren marrazkian, zaldun batek opari bat eskuratzen zion dama bati: bere burua, kasko baten barruan. Hirugarrena gurutzadetako pasadizo bati buruzkoa zen: tenplu ilun baten barruko eskaileretan soldadu mordoa zegoen hilda, gorputzak geziz zulatuta; haien erdian, hilda baita ere, elizgizon bat, apezpikua-edo, gurutze handi bati besarkaturik; gorpu guztien gainetik, eszena beldurgarriari argi apur bat emanez, uso txuri bat hegan. Irudi horiek, dendako argi motelak eta barruko isiltasunak antzinako garaietara eramaten zituzten bezeroak eta ez zen harritzekoa horietako batzuk alde batera eta bestera begiratzen hastea, euren oinek egurrezko oholei ateratzen zizkieten karrazka hotsekin izututa.

Neska kanpotarra dendako bazter guztietatik zebilen, kuxkuxean, txikikeria guztiei so, liburu-denda batean edo Grimm anaien bulegoan ote zegoen bere buruari galdezka. Seguru asko, denbora egiten ari zen Pragako gaztelua edo katedrala bisitatzera joan aurretik, eta ez zuen ezertxo ere erosteko asmorik. Mutila haren atzetik zihoan, zintzo-zintzo; begi batekin liburuei erreparatzen zien; eta bestearekin, Annari. Dendako jabea ez zen emakume puska horietakoa, baina bazituen arma nahikoak gizonen arreta erakartzeko; gorputz liraina zeukan, adats gorria, eta aurpegi arrunta izan arren, haren begi orlegiek bazuten distira berezi bat, kalean pasatzen ziren gizasemeak liburu-dendako erakusleihoari itsasten zizkiona, sitsak gaueko argiari edo olagarroak haitzari itsasten zaizkion bezala. Barrutik zenbait buelta egin ondoren, neskak mutilari ateratzeko keinua egin zion, eta sartu ziren moduan irten ziren Annaren dendatik, txilina eta, horrekin batera, Sherlock Holmesen pipa dantzan jarriz.

Ordenagailuko pantailara bueltatu zen neska; dendako txoko batean zegoen eserita, mahai baten atzean. Ciberkiller blogean sartu berria zen.


	Ciberkiller-en iritzia

	Hilketa odoltsuenen zale zareten guztioi, agur:

	Aspaldiko partez kasu interesgarri bat: neska bati irribarre bat zabaldu lepoan, begiak deskortxatu, eta zementuzko zapatak jantzita, uretara bota… Hollywoodeko gidoilarientzako istorio aproposa. Pasiozko hilketaren usaina hartzen diot nik honi: jelosia, maitaleak, adarrak… edo horrelako zerbait egongo da tartean. Kasu hauetan biktimaren gertukoenen artean begiratzeko agintzen digu esperientziak: oraingo senarra edo mutil-laguna, bikotekide izandakoak, adiskideak, senitartekoak, auzokideak… Seguru, polizia justu kontrako norabidean dabilela, beti bezala.



Liburu-dendako erakusleihoaren bestaldetik jendearen itzalak sumatzen ziren. Azken eguneko euriek lanbroaren tristurari eman zioten txanda, eta Pragako biztanleak arima herratuen moduan ibiltzen ziren kolorerik gabeko hiri hartako kaleetan barrena.

Beste iritzi bat blogean. Oraingoan, Poirot.


Poirot-en iritzia:

Oraindik ez dugu datu nahikorik, Ciberkiller-ek aurreratzen diguna egia ala gezurra den jakiteko; baina, hona galdera: zergatik edo zertarako atera dizkio begiak neskari? Webean ibili naiz bueltaka eta begira zer aurkitu dudan:

“Sorginek batzuetan begiak atera ohi dizkiete beren biktimei; arrazoia bikoitza da: alde batetik, begiak kenduz gero, hildakoak ezin du ikusi, eta bere arimak ezin ditu identifikatu bere hiltzaileak; beste alde batetik, biktimen begiak aterata, haien ikusmenaz jabetzen dira magiaren bidez, eta hildakoek ikusitakoa ikus dezakete beraiek ere. Azken hori lortze aldera, sorginak biktimaren begiak jan egin behar ditu”.

Beharbada, honek beste ikuspegi bat ematen dio ikerketari. Hilketa sataniko baten aurrean ote gaude? Azken aldian, sarraskiak eta profanazioak izan dira hainbat hilerritan; hilobi batzuetan, buruz beherako bost muturreko izarrak azaldu dira margotuta, eta deabruari deitzeko eta hura gurtzeko beste sinbolo batzuk ere bai. Ba al dago harremanik gertakari horien eta uretan aurkituriko emakumearen artean?



Ezpainetan irribarrea marraztu zitzaion Annari. Blogean hilketa baten berri ematen zuten bakoitzean, era guztietako ekarpenak jasotzen ziren, zein baino zein fantastikoagoa; baina, behin baino gehiagotan, asmatu egiten zuten ikerketa extraofizial horietan, poliziari aurrea hartuz.

Marco Gesualdo-ren motete batzuk jarri zituen CDan. Haren aldamenean, ormatik zintzilik, egurrezko txotxongilo bat zegoen: deabru gorri bat. Horixe zen amaren jatorrizko dendatik gorde zuen oroigarri bakarra. Une batez, zerbait arraroa sentitu zuen: begi batzuk aurpegian iltzaturik, bere zelatan. Burua supituki jaso, eta aurpegi bat ikusi zuen leihoaren izkina batetik ezkutatzen. Aulkitik zutitu, ate ondora heldu, zabaldu, eta kanpora begiratu zuenean, han ez zegoen inor.

Barrura sartzean, deabruak iseka egiten ziola iruditu zitzaion.

Esnatu zenerako, eguerdiko ordu bata zen; loaldi arina egin zuen Jan Vogetek, sofan etzanda eta gaueko arropa kendu gabe. Komunera joan zen eta hango ispiluak itxura txarreko gizon baten aurpegia itzuli zion bueltan: urdintzen hasitako ilea harrotuta oso, begiak gorri-gorri, sudurra ohi baino zorrotzagoa, zimurrak larruazalaren jabe… Bizarra moztu, eta hozkailua zabaldu zuen gero, ahora eramateko moduko zerbait aurkitzeko esperantzarekin. Alferrik. Zenbait garagardo eta aspaldiko hondakin batzuk izan ezik, han barruan ez zegoen jatekorik. Oinak arrastaka eraman zituen sukaldeko mahairaino, aulki batean amildu, eta Pilsener Urquell bat eta galleta zahar batzuk bazkaldu zituen. Arratsalde hartan bertan erosketak egin behar zituen: ezin zuen halako zabarkerian jarraitu.

Kalera irten zenean, hotzaren hozkadak sumatu zituen Janek eta kiribildu egin zen bere txamarraren barruan. Arratsalde iluna zen, errauts kolorekoa; lainoak mozorrotu egiten zituen Pragako kaleak, eta dendetako eta tabernetako argiak piztuta zeuden. Goizaldean autoa utzi zuen kale itsura heldu, eta berehalaxe konturatu zen: isuna, aurreko kristalean. Beste bat. Hitz egin beharko zuen jefearekin ea berak lortzen zuen isun haiek guztiak kentzea. Doksy-rako bidea lasai samar egin zuen halabeharrez, lanbroa lodiagoa baitzen hiritik kanpo, eta sator batek baino gutxiago ikusten baitzuen metro gutxitara.

Doksyra iritsitakoan, Auzitegiko Institutu Anatomikora abiatu zen. Aurreko eguneko arropa bera zeraman: bakeroak eta txamarra grisa, lodi samarra. Autopsia-gelara sartu zenean, hantxe zegoen Menzel medikua, pipa bat erretzen arnasketaren arazoak gorabehera, eta hildakoari begirik kendu gabe, margolariek bere obrari begiratzen dioten modu berean. Gorpua altzairu herdoilgaitzezko mahai batean zetzan, garbitu berria, aurreko egunean baino zuriago; garezurra zabalik zeukan belarri batetik bestera, eta lepoko zauriaz gain beste ebaki handi bat zeukan, gorputz enborra goitik behera erdibitzen ziona. Gorpuaren ondoko mahai txikiago batean, medikuak bere lana egiteko erabilitako tresna guztiak zeuden, den-denak distiratsu eta egoki lerrokaturik; beheko apalategian, hildakoaren zatikiak ageri ziren plastikozko pote batzuetan, egindako triskantzaren lekuko. Sabaiko fluoreszenteek argi zuri jelatua isurtzen zuten guztien gainetik eta horietako batek liztorrena moduko burrunba ateratzen zuen denbora guztian. Gela osoan, garbigarri bortitz baten kiratsa alferrik saiatzen zen ustel usaina ezabatzen.

–Ikusten dudanez, Manzel, lana amaitu duzu dagoeneko –agurtu zuen Janek.

–Duela bost minutu eskas –erantzun zuen medikuak, pipa ahotik kenduta.

–Eta?

–Atzo, gainetik begiratuta, emakume honek bizpahiru aste zeramatzala hilda esan nizun. Autopsia egin eta gero, esango nuke lehenago hil zela: orain dela bost aste-edo. Kontua da tarte horretan guztian gorpua uretan egon dela, ur hotzetan gainera, eta urak moteldu egin du usteltze prozesua.

Jan hildakoarengana aurreratu zen. Nola izan zitekeen Herio hain krudela gazte jendearekin? Bere libreta beltza atera, eta oharrak hartzen hasi zen.

–Nola gertatu zen heriotza?

–Hiltzaileak emakumea hilda zegoela bota zuen uretara; beste hitz batzuetan esateko: ez zen itota hil. Neskaren birikek ohiko tamaina daukate, ahoan eta eztarrian ez dut aparrik aurkitu eta urdailean ez dauka ur arrastorik. Horrek argi adierazten du ez zuela urik irentsi, bota zutenerako hilda zegoen.

–Eta lepoa moztu, noiz? Espero dut begiak atera baino lehen, eta ez alderantziz.

–Bai, hiltzaileak lepoa moztu zion aurrena, eta begiak kendu zizkion gero.

Medikuak neskaren lepoa seinalatu zuen piparekin, eta jarraitu egin zuen.

–Ebaki ederra da, alderik aldekoa, karotida eta trakea zarrastada bakar batez moztu dituena. Nork bere lepoa moztu nahi duenean bere buruaz beste egiteko, oso bestelakoak izaten dira zauriak.

Janek harriturik begiratu zion. Polizian sartu zenetik ez zuen inoiz horrelakorik entzun.

–Suizidatzeko horrenbeste modu egonda, ba al dago inor bere zintzurra ebakitzea aukeratzen duena?

–Egongo ez da ba! Baina kasu horietan, behin betiko ebakia egin aurretik, ohikoa izaten da saiotxo batzuk egitea, mina zenbaterainokoa izango den neurtzeko. Beraz, lepoan, zauri nagusiarekin batera, azaleko beste urradura batzuk agertzen dira gehienetan. Gainera, nork bere burua hiltzen duenean, zauria belarri azpian hasi ohi da, behera egiten du gero, eta zintzurraren erdian-edo gelditzen da. Kasu honetan, berriz, ebakia horizontala da, eta lepo osoa hartzen du. Hiltzailea biktimaren atzetik jarri zen eta ezkerretik eskuinera moztu zion lepoa.

–Hiltzaile eskuina, beraz.

–Hala ematen du.

–Eta armari buruz?

–Oso tresna txikia eta zorrotza erabili da hilketa honetan. Nik uste dut bisturi bat edo labana antzeko zerbait izan daitekeela. Ebakiaren itxura ikusita, edonork esango luke profesional batek egin duela, hain da garbia. Lurrera erori orduko, seko zegoen neska.

Poliziak oharrak hartzen jarraitzen zuen.

–Profesional batek… sendagile batek, esaterako?

–Edo harakin batek… edo gorputzak hamaika aldiz txikitu dituen batek.

–Eta begiak?

–Hilda zegoela atera zizkion, profesionaltasun bera erakutsiz, kirurgialari batek ebakuntza-gelan egingo luken moduan.

–Bortxaketarik bai?

–Ez dago haziaren arrastorik ez baginan ezta uzkian ere. Egia esan behar bada, gorputz osoa miatu dut goitik behera eta ez dut indarkeria seinalerik topatu. Ez dauka hatz markarik eskumuturretan edo lepoan; ahoan eta azkazaletan ere ez zegoen hiltzailearen aztarnarik.

Jan Voget pentsakor gelditu zen. Hura bezalako hilketetan, biktimek borrokan egiten zuten beren burua defenditzeko; eta borroka horiek arrastoren bat edo beste uzten zuten maiz. Agian hiltzailea zelatan zegoen nonbait, neskari atzetik gerturatu zitzaion, ustekabean harrapatu eta, konturatu baino lehen, zintzurra ebaki zion kolpe batez.

–Aurkitu al duzu zerbait, emakumea identifikatzen lagunduko diguna? –jarraitu zuen Janek.

–Hildakoak ez zeukan bitxirik edo bestelako objektu pertsonalik. Haren hatz-markak ateratzea guztiz ezinezkoa izan da, horrenbeste denbora uretan eman ondoren eskuetako azala erori zaiolako. Badakigu emakume gaztea zela, kaukasikoa, ilehoria, hemezortzi-hogeita bost urte ingurukoa, berrogeita hamabost kilo eta metro eta hirurogei zentimetro luze zen. Heriotza eragin dioten ebakiez gain, ez dauka bestelako zauririk edo tatuajerik edo antzekorik. Identifikaziorako lagungarri gerta dakizukeen datu bakarra eskuineko ukondoan daukan ebakiondoa da.

Jan gehiago hurbildu zen mahaira.

–Honetaz ari zara? –galdetu zuen, besoari boligrafoarekin apuntatuz.

–Bai. X izpiek erakutsi dute neskak orain dela zenbait urte ukondoko artikulazioa apurtu zuela: sekulako aberia; horren ondorioz, ebakuntza egin zioten eta hamar zentimetroko ebakiondoa geratu zitzaion gomutagarri.

Janek neskaren besoa hartu zuen, ukondoa gertuagotik ikusteko. Azalmintza hotz zegoen, mamia bezain bigun, irristakorra. Gizaki baten partez, eskuartean arrain bat zeukala iruditu zitzaion. Distantzia txiki hartan nabariagoa zen Herioren hatsa.

–Eta soineko zuria?

–Zientifikora bidali dut. Fraide jantzia edo moja soinekoa ematen zuen, txanoa eta guzti. Odol tanta batzuk edo beste bazituen, baina honetaz ez dago zalantzarik: emakumea odolustu eta gero jantzi zuten.

–Ea ulertu dudan –laburbildu nahi izan zuen Janek–: esan nahi duzu hiltzaileak neska akabatu eta gero, haren odol guztia garbitu eta hil-jantzi zuria jarri ziola uretara botatzeko?

–Antza, bai: halaxe erakusten dute probek.

Egonezina etorri zitzaion berriro: uhin txikien moduan lehendabizi, eta itsas handiko olatuak bezala gero. Egarriak itotzen zegoen. Handik irten behar zuen, inor konturatu baino lehen.

Zortzietan hasi zen bilera: egurrezko mahai luzea, katiluz eta paperez betea; aulki zaharkituak, handik eta hemendik ekarritakoak; diagramaz zipriztindutako arbela; argazkiz eta mapaz jositako taula…; gelan, 4. Taldeko guztiak zeuden, Eliška Blažis izan ezik, lanpetuta baitzebilen ondoko bulegoan Pertsona Galduen datu basea goitik behera arakatzen, eskuineko ukondoan ebakiondoa zeukan neska gazte ilehori bat aurkitu nahiz. Ikerketak ez zuen aurrera egiten. Aurreko egunean, Mácha lakuaren bazter guztiak miatu zituen Doksyko poliziak, baina ez zuten odolik edo hilketaren inolako arrastorik aurkitu. Inguruko biztanle guztiei galdetu zieten ea hilabete bat lehenago usain txarreko mugimendu susmagarririk sumatu ote zuten han inguruan. Ezetz, erantzuna. Hiltzaileak gorpua uretara garraiatzeko txaluparik lapurtu baldin bazuen, inork ez zuen haren falta sumatu. Seguru asko, beste nonbait akabatu zuen neska, haraino gauez-edo eraman, inor ohartu gabe ontziren bat lapurtu, gorpua uretara bota, txalupa bere tokian laga, eta handik alde egin zuen lasai asko.

Jan gogoetatsu zegoen, leihotik kanpora begira, burua urrunegi. Tximinietako ke grisak bat egiten zuen lainoarekin, aurreko eraikinen irudiak lausotzeraino. Beheko kaletarrak bizkor mugitzen ziren espaloietan atzera eta aurrera, hotzaren arnasa izoztuari bizkarra eman nahian. Momentu hartan atea zabaldu zuen Eliškak.

–Alexandra Žatková: horixe, neskaren izena! –aldarrikatu zuen taldeko emakume bakarrak–. Urriaren 2an desagertu zen.

–Ebakiondorik ukondoan? –jakin nahi izan zuen Janek.

–Hamar zentimetrokoa.

–Emazkiguzu datu guztiak –agindu zion Janek, denak jesarrita zeuden mahai aldera bueltatuta.

–Alexandra Žatková, 20 urte, Jirkov-en jaioa. Beste bi neskekin bizi omen zen hemen, Pragan, Řimská kalean alegia. Orain dela hiru urte etorri zen herritik, Karlova Unibertsitatean Zuzenbide ikasketak egitera; hirugarren mailan zegoen, beraz. Desagertu zela gurasoek salatu zuten. Antza denez, urriaren 2an etxetik atera zen goizean goiz, Hlavní nádraží tren geltokira joateko; larunbat hartan bere urtebetetzea eta aitarena ospatu behar zituzten herrian, eta gidatzen ez zekienez, trena hartzen zuen beti, gurasoengana itzultzeko. Agur esan zien pisuko bi neskei, eta kalera atera, baina herrira ez zen inoiz iritsi. Iluntzean, alaba Jirkov-era ailegatzen ez zela-eta, kezkatzen hasi ziren gurasoak, eta pisuko bi lagunekin hitz egin eta gero, poliziari deitu zioten. Aste hauetan guztietan neskaren berri ez dute izan… gaur arte.

–Deitu al diezu? –galdetu zuen Janek, libreta beltzetik burua altxatu gabe.

–Bai. Orain Doksyrako bidean dira, gorpua identifikatzeko.

Atea berriro ireki zen: Tomáš Novák zen, bileran parte hartzeko asmotan. Beti bezala, trajez jantzita zetorren, ezin dotoreago, haren garbitasunaren usaina gela osoan barreiatuz. Bildutako guztiak agurtu zituen eta aulki batean eseri zen, Jani jarraitzeko keinua eginez.

–Laburtuko ditut datuak, jefea jakinaren gainean jartzeko –azaldu zuen Janek–. Badaukagu Zuzenbideko ikasle bat, urriaren 2an, ostiralarekin, etxetik atera zena tren geltokira joateko. Asteburua herrian pasatu nahi zuen, baina herrira ez zen iritsi. Hortaz, edo etxetik tren geltokirako bidean desagertu zen, edo tren geltokian edo trenean bertan. Badakigu non eta norekin bizi zen eta baita non eta norekin ikasten zuen ere. Oraindik ez dakiguna da zer gertatu zitzaion zoritxarreko goiz hartan.

Denek ondo ezagutzen zuten Jan eta bazekiten segituan hasiko zela aginduak ematen, arrapaladan, zerbait ahazteko beldurrez ibiliko balitz bezala.

–Eliška –eman zion hasiera agindu-dantzari–, zoaz Doksyra, eta hildakoa Alexandra dela konfirmatzen bada, hitz egin gurasoekin. Oskar, gauza bera, baina Alexandraren pisuko bi lagunekin; neska haiek izango dute informaziorik gehien: ohiturak, zaletasunak, lagunak, senargaiak… Jakin behar dugu nolakoa zen Alexandra, ea aldaketaren bat igartzen zioten azkenaldian… Tira, badakizu… baliagarria izan dakigukeen guztia. Gero, galdetu auzokoei ea ezagutzen zuten, ea goiz hartan ikusi zuten etxetik ateratzen edo kalean… Marek, zure txanda: hurbildu zaitez unibertsitatera eta, egin ezazu berba Alexandraren irakasleekin eta, batez ere, eskolako lagunekin. Esaiozu Pavel-i laguntza behar dugula ikerketa honetan; joan dadila Hlavní nádraží tren geltokira, eraman dezala Alexandraren argazkia eta galde diezaiela goiz hartan txartelak saltzen zituenari eta Jirkov-erako treneko txartel-zulatzaileari ea neska gogoratzen duten.

Guztiei begiratu zien.

–Erasoa non gertatu zen jakitea ezinbestekoa da. Arratsaldeko zazpietan berriro bilduko gara hemen, eta ordurako informazio guztia nahi dut mahai gainean.

Tomáš Novák eta Jan bakarrik geratu ziren bilera gelan. Mahaiaren alde banatan eserita zeuden: jantzi-jantzi eginda lehena, baldar samar bigarrena.

–Zer iruditzen, Voget? –jakin nahi izan zuen Novákek.

–Ez dakit, ez zait gustatzen. Psikopata baten aurrean egon gaitezkeela uste dut: kabroi txoro bat, baina azkarra eta arriskutsua.

–Segi.

–Arriskutsua da, lan bikaina egin duelako… ausardiaz, gainera: ez da hain erraza emakume bat horrela hiltzea; azkarra da, pistarik txikiena ere ez digulako utzi: gogoan izan gorpua kasualitatez aurkitu dugula.

Jan aulkitik altxatu, eta leihora abiatu zen ostera ere. Kanpora begira zelarik, hizketan jarraitu zuen.

–Dena dela, kontu honetan guztian bada zerbait…

–Zertaz ari zara?

–Lehen begiratu batean, hiltzailea krudela izan da biktimarekin: lepoa moztu dio eta begiak atera inolako gupidarik gabe; pentsatzekoa da, beraz, gorrotoak edo zorakeriak sakatuta egin duela sarraskia. Hala ere, horretaz gain, ez dago basakeriaren beste arrastorik: gorpuak ez dauka bestelako zauririk, eraso sexualik ez da izan eta biolentziaren aztarnarik txikiena ere ez da ageri. Kontrakoa: autopsian argi geratu da, Alexandra hil ondoren, gorputza arreta handiz garbitu ziola hiltzaileak, eta gero soineko zuria jantzi. Ikusten: alde batetik, ezin ankerragoa; eta, bestetik… errukibera?

Tomáš Novák gorbataren korapiloa atontzen ari zen, Janen argudio bat ere galdu gabe.

–Gainera, bada beste kontu bat –mingaina dantzan jarraitzen zuen poliziak–. Zer dela-eta hainbeste neke gorpua apaintzen, uretara botatzeko gero? Hiltzaile batzuek eszenatokia edo hilotza prestatzen dute jendeari aurkezteko; harro daude beren obraz, eta artelan bat balitz bezala antolatu ohi dute ikuskizuna. Kasu honetan, berriz, gorpua oso ondo ezkutatzen saiatu da hiltzailea; ez zuen, beraz, inork topatzerik nahi.

–Beharbada, itsutu egin zen hilketaren unean, eta gero damutu edo izutu.

–Litekeena da, baina berriz diot: usain txarra hartzen diot.

–Ona litzateke datu basean begiratzea ea honen antzeko erasorik gertatu den inoiz. Esan duzun bezala, bere trebetasuna erakutsi du hiltzaileak; beraz, litekeena da aurretik horrelako zerbait egin edo saiatu izana.

–Taldekideak kanpoan diren bitartean horixe egiteko asmoa neukan. Gogoratu arratsaldeko zazpietan jarraituko dugula. Etortzeko asmorik bai?

–Gustura etorriko nintzateke –desenkusatu zen–, baina, tamalez, beste bilera bat daukat goikoekin. Zure esku uzten dut dena.

Janek ateko bidea hartu zuen, baina ateratzera zihoanean, Tomáš Nováken ahotsak geldiarazi egin zuen.

–Azken gauza bat joan baino lehen, Voget. –Hitzak ondo neurtzen ahalegindu zen–. Badakizu ez zaidala batere gustatzen besteen bizitzan sudurra sartzea –aitortu zuen–, baina azkenaldi honetan apur bat kezkaturik naukazu.

